
      1. Feijóo, Marcial Dorado e outras amizades perigosas


      1.1. Feijóo non sabía nada


      Cando Feijóo é preguntado polos casos de corrupción do PP, non asume ningunha responsabilidade política e contesta con frecuencia: «Non sabía nada».


      Pablo Crespo, responsábel de organización en Galiza do PP de 1995 até 1999, é un dos principais implicados na trama Gürtel e o financiamento ilegal do PP. Cando Crespo abandonaba esa responsabilidade (por certo, despedido con honores), Feijóo, que era conselleiro de Política Territorial, mantivo a Crespo no consello de administración de Portos de Galicia até decembro de 2005, sendo Carlos Negreira presidente dese organismo. O xefe de contabilidade de Portos de Galiza, Victoriano Lago, tivo relación con Pablo Crespo a través dunha empresa situada no paraíso fiscal de Illa de Nevis. Entre 1999 e 2005, Portos adxudicaba catro contratos, entre setembro de 2004 e xullo de 2005, á Constructora Hispánica por importe de 13 millóns de euros, cuxo ex–presidente, Alfonso García Pozuelo, está imputado no caso Gürtel. Mais Feijóo non sabía nada.


      Feijóo xustificaba a súa ignorancia porque en 1999 non militaba no PP («El señor Crespo, cuando yo llegué al PP, llevaba muchos años desaparecido de allí»), mais a rede de empresas Gürtel seguiu actuando en Galiza durante moitos anos despois desa data. Feijóo, que era conselleiro de Política Territorial en 2003, adxudicou por 21 millóns de euros á Constructora Hispánica, en xullo de 2005, o inicio da autovía entre Sarria e a A-6, dentro do Plan Galicia. Cando xa era presidente do PP de Galicia, a empresa SWAT S.L., vinculada á trama Gürtel, foi a responsábel da marca Feijóo09 da campaña electoral das eleccións autonómicas de 2009. Mais Feijóo non sabía nada.


      A trama Gürtel seguiu actuando en Galiza despois de que Pablo Crespo cesase en 1999 como responsábel de Organización do PP de Galicia, e cobrou diñeiro do PP polos actos celebrados en Galiza, cando Alberto Núñez Feijóo xa era conselleiro de Política Territorial, Obras Públicas e Vivenda, e membro do Comité de Dirección do PP da provincia de Ourense. Segundo o sumario da Gürtel, Gerardo Galeote, eurodeputado do PP, ingresaba 20.000 euros para esta rede corrupta o 13 de marzo de 20031. Mais Feijóo non sabía nada.


      Na campaña electoral das eleccións galegas de 2005, cando Feijóo era vicepresidente da Xunta, o PP recibiu case dous millóns de euros en doazóns de empresas, a maioría construtoras, que tiñan adxudicacións de obras da administración galega. Mais Feijóo non sabía nada.


      O PP preocúpase moito de que, alí onde goberna, os contratos da administración queden na casa, é dicir, nas empresa amigas. A Xunta adxudicaba 1,4 millóns de euros en contratos ao Grupo Eulen, do cal era apoderada Micaela Núñez Feijóo, irmá de Alberto.


      Eulen, fundada en Bilbao en 1962 como unha empresa de limpeza, ten entre os seus directivos a persoas relacionadas coa extrema dereita como Jaime Mayor Oreja, eurodeputado do PP, que traballou nesa empresa nos anos 80 e na que agora conta con participacións, especialmente no eido da seguridade privada. O presidente de Eulen, David Álvarez, manifestaba no Salón Alimentario de Valladolid: «Para salir de la crisis hay que trabajar más y vivir peor».


      Con Carlos Negreira como alcalde, esta empresa gañaba o concurso en agosto de 2012 para xestionar a Rede de Bibliotecas do Concello da Coruña por 2,26 millóns de euros. En todas as convocatorias anteriores, sempre aparecía como requisito indispensábel para se presentar ser unha empresa especializada na xestión bibliotecaria, condición que non tiña Eulen, que está centrada en servizos de mantemento, seguridade e limpeza. O goberno municipal do PP eliminou esa condición2.


      Conseguía tamén a xestión de numerosos centros culturais como o teatro Jofre de Ferrol, a Rede de Espazos Xoves de Dinamización Xuvenil e Emancipación, os almacéns da Consellaría de Cultura no polígono de Tambre etc. Eulen facíase coa xestión do Teatro Colón, propiedade da Deputación da Coruña, cando a oferta máis vantaxosa economicamente era a da Cávea Producións, participada ao cento por cento por unha caixa galega e que levaba xestionando o teatro desde o ano 2007. Conseguía tamén o contrato da xestión da atención telefónica das vítimas da estafa das Preferentes por 85.000 euros, que pagou a Xunta, sen que se convocase concurso público. Esta relación de Eulen co PP non é nova xa que, en xuño de 2005, despois de perder o PP as eleccións ao Parlamento galego, a Consellaría de Vivenda (Alberto Núñez Feijóo era o titular en funcións) asinaba un contrato con Eulen3 cun custo de 370.000 euros para a «divulgación das axudas en materia de vivenda».


      Axentes de policía da Unidade de Delincuencia Económica e Fiscal (UDEF) entraban o 9 de marzo de 2016 en dependencias da Concellaría de Cultura do concello da Coruña para requisar contratos baixo sospeita. A investigación por suposto tráfico de influencias estaba relacionada coa adxudicación a Eulen dos citados servizos bibliotecarios do concello da Coruña, e despois da denuncia dunha empresa porque Eulen non era a que presentaba a mellor oferta económica. Mais Feijóo non sabía nada.


      A chamada Operación Zeta puña tamén ao descuberto o tema do financiamento ilegal do PP, o mesmo que nos casos Gürtel, Camps, Bárcenas, Rita Barberá etc. Gerardo Crespo, que era un destacado militante do PP, é o principal imputado e conseguiu 20 millóns de euros de subvencións (15 de Xunta de Galicia) para realizar cursos de formación a través de empresas pantasmas ou relacionadas con autónomos e discapacitados. Tiña en nómina a altos cargos da administración e actuaba como unha auténtica axencia de colocación que recibía peticións de enchufe de dirixentes do PP e de altos funcionarios.


      O enlace, conseguidor ou valedor de Gerardo Crespo en Madrid, era Francisco Ramón de Lucas Blanco «Pachi», unha persoa próxima a Feijóo e que conseguía para Crespo contactos, contratos e até entrevistas con ministros. Como declaraba o mesmo Crespo: «Yo le pagaba a Pachi, sí. No estaba en nómina, le pagaba 3.000 euros al mes en plan comisiones… Me conseguía contratos». Eses pagos a Crespo eran considerados como «prioritarios». Sobre este conseguidor, dicía Crespo: «Es de Pontevedra, tiene un chalé en Beluso y es amigo de Feijóo, su mejor amigo. Está siempre con él todas las campañas». Por outra parte, o PP pagou 25.583 euros nas eleccións de 2009 á empresa Disart 4 S.L., que presidía Pachi Lucas. Estas relacións privilexiadas con Feijóo eran recollidas nun sms, que Pachi enviaba a Crespo o 22 de maio de 2012 e que figura no sumario: «Comendo en Beluso, presidente, mar…! Todo ben». Nunha fotografía de agosto de 2011, aparece Pachi Lucas na feira de touros de Pontevedra con Feijóo, Rajoy, Alfonso Rueda e Louzán, presidente da Deputación de Pontevedra. Mais Feijóo non sabía nada.


      


      1.2. As relacións de Feijóo con Marcial Dorado


      Feijóo coñeceu o narcotraficante Marcial Dourado Baúlde a través do seu amigo Manuel Cruz, que era home de palla do contrabandista. El País de 31 de marzo de 2013 publicaba unhas fotos de Feijóo con Marcial Dorado e nalgunhas aparecían navegando en 1995 no iate Oratus (foi intervido anos máis tarde nunha operación contra o branqueo de diñeiro), propiedade de Dorado. A deputada de AGE, Yolanda Díaz, denunciaba que Manuel Cruz era Guerrilleiro de Cristo Rei, narcotraficante, levaba pistola e, entre outras cousas, dedicábase en Ferrol a dar malleiras aos demócratas na ditadura. Mais Feijóo non sabía nada.


      O presidente da Xunta semella tiña unha estreita relación con Dorado xa que, ademais de acompañalo no seu barco pola ría de Arousa, visitou as súas mansións durante anos e facían viaxes xuntos a Picos de Europa (desta viaxe só lembraba que «había nieve»), Eivisa, Tenerife e Cascais, como o presidente da Xunta recoñeceu. Daquela, Feijóo tiña 34 anos e era secretario xeral da Consellaría de Sanidade, que ocupaba Xosé Manuel Romay Beccaria. O presidente da Xunta explicou que todo se reducía a unha cuestión de «torpeza» e «ingenuidad» e que a publicación desas fotos eran «un intento de amedrentarme». Quen ameaza a Feijóo?


      Para eludir responsabilidades e xustificar a súa actuación, Feijóo chegou a comparar esas fotos coas que se fai na rúa: «No creo tener amistades peligrosas, pero me he hecho miles de fotos con desconocidos, en la calle, en los restaurantes, y no sé el currículo de todos». Feijóo aseguraba que rompera as relacións con Dorado en 1997, pero pinchazos telefónicos da policía revelaban que seguiron en contacto entre 2001 e 2002. Manuel Cruz implicouse en empresas de Dorado como Petrogalicia e Xatevín, dirixindo as gasolineiras que aquel tiña en Caldas de Reis e no porto deportivo da Illa. Morreu nun accidente en 1999.


      


      1.3. «Los cadeneros» Manuel Cruz e Arsenio Fernández de Mesa


      Manuel Cruz era coñecido na década dos 70 como Cruz Gamada pola súa ideoloxía fascista. Xunto con outros mozos franquistas de Ferrol, organizaron un grupo dos chamados Guerrilleros de Cristo Rey que se dedicaba, entre outras cousas, a agrediren a demócratas, sindicalistas, curas progresistas e estudantes. Eran coñecidos como «los cadeneros» porque utilizaban cadeas de bicicleta como arma para realizar as súas agresións. Tamén militaba neste grupo Arsenio Fernández de Mesa, alias Cuco, alias El Estirao4.


      Afiliáronse en 1977 ao franquismo sociolóxico de Manuel fraga, a través de Alianza Popular, promovido por ministros de Franco. Segundo o escritor Xavier Alcalá, «Cuco era de los cobardes. No solía actuar a cara descubierta, salvo cuando arengaba a sus camaradas en el patio del colegio Tirso de Molina5». Alí, no patio do colexio, reuníanse os Guerrilleros de Cristo Rey para organizaren as súas actividades por Ferrol ou A Coruña.


      Cuco era «discípulo» de Jesús Suevos, amigo de José Antonio Primo de Rivera, e fundador en 1935 de Falanxe Española en Galiza. No franquismo, Suevos foi correspondente da prensa do Movemento en París, director de TVE e presidente do Atlético de Madrid. Fernández de Mesa fixo carreira política: concelleiro de Ferrol polo PP en 1983, tenente alcalde en 1987, deputado en 1989 e Director da Garda Civil no goberno de Rajoy.


      A escritora Ánxela Loureiro, daquela estudante, foi unha das vítimas dos «cadeneros» e a primeira en denuncialos. O xuízo celebrouse o 5 de marzo de 1975 e poucos días antes, o 21 de febreiro, era expulsada do instituto feminino por alteración grave da orde académica (así era definida a realización de reunións, manifestacións etc.). Bernardo Máiz, historiador e profesor no instituto de Ferrol, manifestaba: «A Fernández de Mesa le recuerdo como palmero [dos agresores] durante el juicio y oportunamente en el WC cuando fueron a por él en el café SakusKa de la calle Real. Era ya un lechuguino y un cobarde, siempre con ellos [os Guerrilleros de Cristo Rey], pero siempre detrás. La permisividad policial con ellos era absoluta».


      Manuel Cruz acabou de chofer na Consellaría de Sanidade de José Manuel Romay Beccaria cando Fraga gaña as eleccións autonómicas, e despois foi chofer de Alberto Núñez Feijóo, número dous desa Consellaría. Foi precisamente Manuel Cruz quen presentou ao narcotraficante Manuel Dorado a Feijóo en 1994.


      


      1.4. De contrabandista a narcotraficante


      Marcial Dorado foi detido e procesado por contrabando de tabaco en 1983. A causa foi arquivada cando chegou á Audiencia Nacional porque prescribira. En xuño de 1990 foi detido na operación Nécora, impulsada polo xuíz Garzón, pasando varios meses en prisión. Quedou en liberdade, entre outras razóns, por deficiencias na tramitación do sumario. Era detido na súa mansión da Illa de Arousa en outubro de 1992 como presunto propietario de 10.000 caixas de tabaco de contrabando, valoradas en 1.100 millóns de pesetas. Condenado por suborno en decembro de 2005 a tres anos de cárcere e 60.000 euros de multa, por delitos realizados entre maio de 1997 e xullo de 1998 (a pena foi rebaixada a seis meses polo Tribunal Supremo). En outubro de 2003 foi detido en relación cun cargamento de 6 toneladas de cocaína confiscadas no South Sea e condenado en novembro de 2009 a dez anos de cárcere (cumpre outros catro anos máis por subornar a tres gardas civís en 1998) e 70 millóns de euros de multa. Durante vinte anos, o nome de Marcial Dorado aparecía en numerosas ocasións nos medios de comunicación, relacionado con actividades ilegais. Mais Feijóo non sabía nada. Semella que os únicos en Galiza que non sabían quen era Marcial Dorado foron Feijóo e Romay Beccaría que, como titor político do presidente da Xunta, saíu na súa defensa dicindo que el tampouco sabía nada dese narcotraficante.


      Naqueles anos, miles de persoas participaban nas manifestacións que convocaban Érguete, Esperta Cambados e outras entidades que reclamaban o fin da impunidade dos narcotraficantes e que se acabase coa morte de moitas persoas (máis de 1.000 ao ano en 1995) vítimas da droga. Mais Feijóo non sabía nada.


      Estamos ante algo máis que «simplemente unhas fotos», como dicía Feijóo. O tema de fondo é a estreita relación que mantiveron durante anos moitos contrabandistas e narcotraficantes con altos cargos do goberno, co partido de Fraga e a súa contribución ao financiamento ilegal do PP.


      


      1.5. O patrimonio de Marcial Dorado


      O patrimonio inmobiliario que a Axencia Tributaria logrou identificar e embargar preventivamente en España a Dorado, segundo recollía unha reportaxe de Julio Á. Fariñas en La Voz de Galicia de 6 de abril de 2013, está taxado en máis de 20 millóns de euros e en máis de 8 millóns o patrimonio intervido en Portugal:


      


      Na provincia de Málaga localízanse cinco locais comerciais, un párking de cinco plantas, un ático de 530 metros cadrados e un piso de 70 metros. Na ría de Arousa está embargado un ático de 211 metros cadrados, un párking de catro plantas, unha casa de 600 metros, un piso en Carril, un chalé en O Lagartiño. Na Illa de Arousa unha vivenda unifamiliar de 280 metros cadrados e 150 rústicas, a maioría edificábeis. En Pontevedra ten un piso de 125 metros e 10 locais comerciais. Dous pisos en Santiago, cinco fincas rústicas en Caldas de Reis e unha finca de 50 hectáreas en Ávila. En Portugal ten a Quinta do Feital en Caminha, de 153.000 metros cadrados, e a Quinta Dourado en Melgaço, de 25.000 metros cadrados.


      Están confiscados numerosos vehículos, propiedade de Dorado e colaboradores, entre eles sete Audi e dúas embarcacións. En bancos suízos están bloqueadas contas por importe de 1,8 millóns de euros; 1,5 millóns de euros en contas localizadas nas Bahamas e 300.000 euros en Portugal.


      Na Illa de Arousa, Dorado é propietario de 175.000 metros cadrados, é dicir, a cuarta parte do solo non edificado dese concello, que aparecen rexistrados a nome de familiares ou de empresas controladas por Dorado. Ten propiedades en Caldas de Reis, Catoira, Baiona, Vilagarcía; concesións administrativas de abastecemento de combustible nos portos de Cambados, O Grove e Illa de Arousa, segundo publicaba o citado xornalista en La Voz de Galicia de 21 de abril de 2013. E Feijóo non sabía nada.


      Despois da súa detención como narcotraficante en 2003, Dorado tiña pendente un xuízo por branqueo de 20 millóns de euros. Están acusadas 16 persoas, entre elas tres fillos de Dorado, a súa actual muller, un tenente coronel da Garda Civil, Juan Miguel Castañeda Becerra, que até xullo de 2009 era o responsábel da Comandancia de Guadalaxara, e os avogados con despacho en Madrid, Félix Pancorbo Negueruela e Rosa María Stampa Rodríguez.


      Unhas reportaxes de Julio Á. Fariñas recollían o proceso seguido por Dorado para o branqueo de diñeiro, procedente das súas actividades ilegais, que era explicado no escrito de acusación da Fiscalía Antidroga da Audiencia Nacional. Tratábase dunha complexa trama de sociedades que ten o epicentro en Suíza e ramificacións nos paraísos fiscais de Illas Virxes, Bahamas, Belice e Panamá. Entre 1994 e 2003, Dorado tivo abertas 47 contas en sete bancos suízos. Eses cartos, que estaban en sociedades radicadas en Suíza, eran repatriados a Programallo, creada en 1988 e que, actualmente, ten o domicilio social en Málaga. Así, entre xuño de 1998 e xaneiro de 2000, Programallo recibiu cinco préstamos por importe de 10,1 millóns de euros e outros 16,5 millóns de euros entre 2001 e 2003. O diñeiro que chegaba de Suíza era investido en negocios inmobiliarios e outras empresas, algunhas relacionadas co viño e o aceite. (La Voz de Galicia, 19 e 20 de abril de 2013).


      O xornalista Perfecto Conde (publicou numerosas reportaxes sobre o contrabando e o narcotráfico, e o libro La conexión gallega, del tabaco a la cocaína) facía estas declaracións sobre as fotos de Feijóo con Marcial Dorado e o financiamento ilegal do PP:


      Me resulta difícil creer que un personaje como éste, que ocupaba cargos importantes, no leyese periódicos y revistas en los años noventa. Indudablemente, lo hacía. Tenía que estar al tanto de su vida, porque era conocida por todos. Esto parece una mala novela de misterio. Y si está siendo sincero, todavía peor, porque evidenciaría la ignorancia supina impropia de un gobernante. En todo caso, Feijóo no es un precisamente un hombre que se relacione con los obreros de la Bazán, sino más bien un señorito... que confunde Andorra con Picos de Europa.


      Marcial Dorado tuvo una juventud pobre y difícil. Trabajó muchos años como piloto en un barco de pasajeros, propiedad de una familia de A Illa, antes de empezar en el negocio del tabaco de la mano de Terito (Vicente Otero), un hombre ligado directamente con la AP de Fraga. Llegó a haber una famosa reunión de capos en el Parador de Cambados en la que se discutieron las aportaciones que había que dar para la campaña de Alianza Popular. Incluso hubo un disparo, pero uno de los presentes apartó el brazo del que portaba la pistola a tiempo, dirigió el arma hacia el suelo y alguien terminó con un pie perforado. (Entrevista en público.es, 3-4-2013).


      


      Feijóo esixía a dimisión de Anxo Quintana nas eleccións ao Parlamento galego de 2009 pola publicación dunha foto do vicepresidente da Xunta no barco do empresario Jacinto Rey. Foto tomada un ano antes de que Quintana chegase á Xunta e catro anos antes de adxudicarse o concurso eólico. Feijóo declarara, daquela, que «un goberno debe coidarse das malas compañías». Coñecemos tamén despois unha foto de Mariano Rajoy (tomada o 19 de maio de 2009, dous días antes de iniciarse a campaña das eleccións europeas) no pesqueiro Moropa, propiedade dun narcotraficante da familia de «Os Caneo». E non pasou nada. Anxo Quintana, moi indignado coas comparacións con Feijóo, declaraba na SER: «Se isto me pasase a min non tería que demitir; unha parella da Garda Civil iríame buscar á casa».


      No marco da operación South Sea contra o narcotráfico, e por orde do xuíz José Antonio Vázquez Taín, no período 2001-2003 (Feijóo era director da entidade pública estatal Correos e Telégrafos), foron gravadas conversas telefónicas entre Dorado e Feijóo; este mentiu cando dixo que cortara a súa relación co narcotraficante en 1997. Preguntado ese xuíz sobre as declaracións nas que Feijóo dicía que descoñecía as actividades delituosas de Marcial Dorado, respondeu: «ghe, ghe, ghe, ghe».


      As relacións de Feijóo con Marcial Dorado e as fotos no iate recibiron unha crítica unánime de todos os partidos da oposición. Pola contra, o presidente da Xunta recibiu o apoio de Francisco Vázquez, que seguía presentándose como socialista, sen que ninguén no PSOE se atrevese publicamente a desautorizar as súas lamentábeis declaracións. Vázquez, que sempre axuda o PP en momentos difíciles, declaraba: «A Núñez Feijóo le tengo respeto porque ha sido un político valiente que tomó medidas no precisamente populares pero que han permitido que Galicia sea junto a Madrid las dos comunidades más saneadas». E sobre o escándalo das fotos, Vázquez repetía o mesmo discurso que Feijóo: «Todo eso es una ignominia. Se intenta sacar réditos políticos a un suceso acaecido hace 20 años, cerrado por la investigación de un juez. Eso demuestra la incapacidad de hacer oposición. Cuando el adversario es incapaz de ganar en las urnas, el mediocre recurre a la difamación, a la calumnia, a la injuria, yo lo he sufrido en carne viva6.


      


      1.6. Marcial Dorado, colaborador do CNI?


      Está por investigar a colaboración de Marcial Dorado co Centro Nacional de Intelixencia (CNI). O exgarda civil José Manuel Sánchez Zabala, unha das principais testemuñas de cargo no xuízo contra Dorado, denunciaba perante a Fiscalía Anticorrupción o 5 de novembro de 2007 que o narcotraficante foi utilizado polo CNI para introducir espías en Marrocos. Segundo denunciou Sánchez Zabala, «todo el objetivo de la operación no fue otro que utilizar el poder económico de D. Marcial Dorado para comprar una empresa estratégica en Marruecos. Cuando Dezcallar fue elegido por Aznar para dirigir el CNI, la empresa de Marcial Dorado fue ofertada como cobertura para la actuación de los servicios de inteligencia que operaban en Marruecos en plena crisis diplomática». A empresa que Dorado instalou en Marrocos dedicábase á produción de aceite, baixo o nome de Oil-Maroc S.A. Segundo esa denuncia, «el propio embajador de España en Rabat (Sr. Dezcallar) facilitó a través de sus consejeros la compra de dicha empresa para Dorado».


      O exgarda civil manifestaba que sempre actuou baixo as ordes dos seus superiores e que estes coñecían a súas relacións con Dorado. Algúns altos mandos da Garda Civil incluíran a familiares no accionariado das empresas de Dorado en Marrocos: «prueba de que la adquisición de la empresa estratégica se llevó a cabo con éxito son los numerosos documentos mercantiles registrados en los que figuran como accionistas Marcial Dorado y María del Pilar López López, cónyuge del superior del denunciante (jefe de equipo de Policía Judicial)7.


      Ante a demanda de información por parte da oposición sobre as concesións e contratos das empresas de Marcial Dorado coa Xunta, Feijóo daba unha información insuficiente e manipulada. A Xunta manifestaba o 19 de novembro de 2013 que non podía entregar parte deses contratos porque se destruíron cinco expedientes sobre axudas a Xatevín S.L., Efectos Navales Arousa S.L., Mitulo e Inmobiliaria Marli, empresas vinculadas á familia de Dorado. A explicación que deron desde a Consellaría de Traballo foi que eses expedientes, que comprendían desde 1990 a 2001, estaban en mal estado polas inundacións que se produciron no Centro Integrado de FP de Coia (Vigo) onde estaban custodiados por falta de espazo no arquivo da delegación provincial. Entre os expedientes destruídos estaba a renovación dunha batea da empresa Mitulo S.A., propiedade do narcotraficante. Podemos estar perante un trato de favor a Dorado porque, a pesar de que a petición foi realizada fóra de prazo, a Consellaría de Pesca explicaba en 1999 que o interesado non puido renovar o permiso por un «despiste administrativo».


      Que opinaba a cidadanía da actuación de Feijóo? Segundo unha enquisa de Sondaxe, que publicaba La Voz de Galicia de 5 de maio de 2013, o 55,8% consideraba insuficientes as explicacións de Feijóo sobre o caso Dorado e só un 28,7% consideraba suficientes esa explicacións.


      


      Feijóo autodefiníase como austero, adaíl da dignidade, conciencia crítica do PP, que nunca cala etc. Acabou a súa carreira política despois de ir en barco e de festa cun narcotraficante? Se tivese un mínimo de dignidade, debería aplicarse aquilo das malas compañías e dar exemplo. Como dicía Francisco Jorquera, en calquera país cunha democracia minimamente asentada, as relacións do presidente do Goberno cun capo da mafia do narcotráfico serían consideradas como un feito de extrema gravidade. A dimisión de Feijóo era un imperativo ético, unha medida exemplarizadora para frear o deterioro da política galega e rexenerar a democracia, mais non se produciu.

      2 O desmantelamento do sistema financeiro galego


      «Os quiero muchísimo. Me habéis dado mucho más de lo que hubiera llegado a poder imaginar».


      (Carta de despedida de José Luis Pego, exdirector de Novacaixagalicia, aos traballadores, despois de marchar para casa con 18,6 millóns de euros).


      


      2.1. A fusión das caixas galegas


      2.1.1. Lei de caixas e proxecto de país


      O obxectivo da fusión de Caixa Galicia e Caixanova era conseguir unha caixa galega forte, competitiva, ao servizo da cidadanía e da nosa economía e cos centros de decisión en Galiza. Algúns partidos alimentaron un localismo reaccionario, mantendo os seus representantes posicións contraditorias, co silencio cómplice da súa dirección nacional. A aprobación da Lei de Caixas polo Parlamento de Galicia puxo a debate público non só unha visión do sistema financeiro galego, senón os distintos proxectos de país dos partidos políticos.


      O alcalde de Vigo, Abel Caballero, despois de cualificar a citada lei como inconstitucional, pronunciábase en contra da fusión das caixas galegas, fomentaba o enfrontamento e chamaba á mobilización cívica. Este alcalde do PSdeG aparecía eufórico e situaba como posíbel saída a absorción de Caixa Galicia por Caixanova; reivindicaba a hexemonía do sur no proceso de fusión, a sede da nova caixa en Vigo, a Presidencia e a Dirección Xeral; todo o equipo directivo debería ser de Caixanova, así como a maioría do consello de administración. Este despropósito do alcalde de Vigo era contestado polo seu compañeiro de partido, Javier Losada, que tamén quería obter tallada electoral e, autoproclamándose defensor dos intereses da Coruña, esixía o mesmo que Caballero, coa variante de que todos os órganos de decisión e de xestión da nova caixa deberían estar na Coruña.


      O resultado desta fusión das caixas galegas era Nova-caixagalicia (NCG), con 1.346 oficinas e presenza en 12 países. Cun activo de 77.480 millóns de euros, colocábase como a quinta caixa de España. O Ministerio de Economía e o Banco de España daban o visto bo ao seu plan de fusión, que pasaba pola petición de 1.162 millóns ao FROB (Fondo de Reestruturación Ordenada Bancaria), a redución do cadro de persoal en 1.200 traballadores e o peche dunhas 300 oficinas.


      Mes e medio despois de aprobarse en decembro de 2010 as bases da fusión das caixas galegas e considerar o Banco de España que NCG era solvente, o Goberno do PSOE cambia, unilateralmente, as regras do xogo e esixe outras condicións. Ante semellante abuso e agresión a Galiza, non houbo unanimidade na resposta política e só o BNG convocaba actos públicos baixo o lema: «Salvemos o aforro galego. Non á privatización». Na concentración de Lugo participou Mauro Varela, vicepresidente de NCG.


      Esta lamentábel actuación do Goberno foi posíbel pola modificación en Madrid –grazas a un acordo do PSOE e o PP– da Lei de Caixas aprobada polo Parlamento de Galicia. Este acordo abría as portas á entrada de capital privado, é dicir, que as caixas poidan converterse nun banco máis, perdendo o seu carácter público e social.


      As incoherencias do PSOE e PP eran evidentes, dicindo unha cousa aquí e outra en Madrid; votando unha cousa na Coruña e outra en Vigo ou Santiago. No Pleno do Concello da Coruña de 7 de febreiro de 2011 aprobábase por unanimidade a seguinte moción sobre o futuro das caixas galegas:


      


      Novacaixagalicia ten 2,9 millóns de clientes, sendo o 77% deles galegos, mantendo a metade do aforro en depósitos en Galicia. Novacaixagalicia ten a máis de 90.000 españois residentes no exterior como clientes, cuadriplicando a calquera outra entidade financeira similar. En Novacaixagalicia preto do 90% das PEME galegas teñen algún crédito ou préstamo, ademais participa con 4.000 millóns de euros no capital dalgunha das principais empresa galegas, que sosteñen 30.000 empregos en Galicia, dinamiza e exerce influencia como motor da actividade empresarial.


      Novacaixagalicia ten un patrimonio sociocultural de 210 millóns de euros con 180 infraestruturas propias e achegou soamente no último ano 110 millóns de euros á Obra Social.


      A finalidade da Lei de caixas de aforro de Galicia é a de colocar o aforro galego ao servizo do tecido produtivo do país e ademais defendemos desde o primeiro momento a fusión galega como ferramenta clara do reforzo e blindaxe do sistema financeiro galego.


      Solicitamos ás autoridades económicas o recoñecemento dos saneamentos de activos na valoración da solvencia comparativa entre entidades e un calendario aprazable para o tránsito ao novo modelo común que se impoña.


      


      No Pleno do Concello de Vigo, celebrado o mesmo día que o da Coruña, o BNG presentaba unha moción en contra da «privatización» de NCG, apostando por manter o actual modelo de caixas de aforro e instando á Xunta a defendelo; o PP votou en contra e o PSOE abstívose.


      O PSOE non aprobaba no Parlamento galego unha moción do PP e BNG que, a diferenza do aprobado na Coruña, se pronunciaba a favor de «manter o actual proceso de reestruturación das caixas de aforro galegas con base no amplo consenso acadado e garantindo a súa solvencia» e «reclamar ao Goberno do Estado a retirada das esixencias de capital e reservas adicionais ás aprobadas polo FROB e o Banco de España no proceso de fusión das caixas de aforros galegas». Si apoiou o PSOE o punto 3 da moción: «O compromiso inequívoco en manter o modelo de caixas de aforros con vocación social e vinculación territorial».


      Para Guillerme Vázquez, voceiro nacional do BNG, «A privatización da caixa obedece a unha decisión política do Estado que, na práctica, suporía dinamitar o Estatuto de Autonomía. NCG é viábel. Non hai ningunha razón económica para privatizala; só política». Demandaba a Feijóo que presentase un recurso de inconstitucionalidade por invasión de competencias, recollidas no Estatuto de Galicia. Ademais, esixía que se «acheguen cartos públicos para que a caixa se manteña como tal».


      O Consello de Ministros de 18 de febreiro de 2011 aprobaba un decreto, chamado de «reforzamento» do sector financeiro, que elevaba a ratio mínima de solvencia das entidades financeiras. Os bancos deberían ter un 8% de core capital ou capital básico (porcentaxe de capital máis reservas do que as entidades poderían dispor inmediatamente ante unha eventualidade, sobre o total dos activos ponderados por risco). Para as que non cotizan en bolsa e non teñen accionistas privados, como as caixas, esa porcentaxe será do 10%. Estabamos ante unha das esixencias máis altas do mundo, porque as normas internacionais de Basilea iii obrigaban a acadar un 8% en 2015. O Goberno daba de prazo até o 30 de setembro de 2011 para cumprir con esas condicións, baixo pena de nacionalización parcial e converterse en bancos.


      Isto é o que dicía Xavier Vence, catedrático de economía na USC, no seu artigo Por que se (nos) suicida o PSdeG?8:


      


      Atracar un banco é un delito. Atracar unha caixa non, coa única condición de que se faga ao grande e cun lexislador obediente á beira. Pode parecer unha brincadeira pero, poñendo a un lado toda a farrapada pseudotécnica, é o que estamos vivindo en directo.


      Cunha firmeza digna de mellor causa, o Goberno de Zapatero acaba de aprobar o decreto que pon as condicións leoninas necesarias para forzar as caixas a autoliquidarse, bancarizarse e entregarse a fondos de investimento e bancos españois ou foráneos. É o golpe de graza ao sistema de caixas e, polo tanto, ao que elas representan en canto a patrimonio colectivo da comunidade de orixe, proximidade financeira e crediticia para PEME (Pequenas e Medianas Empresas), particulares e obra social. No noso caso supón entregar, grosso modo, nin máis nin menos que o 50% do noso sistema financeiro, a metade do aforro e do crédito que move o país.


      As caixas eran –e son aínda– unha das ferramentas estatutarias con maior potencial para o desenvolvemento do país. Os neocentralistas non se equivocan ao meterlles man. Tamén é certo que nisto –coma no demais– o neocentralismo adapta as súa estratexia á correlación de forzas. Con Cataluña e País Vasco páctase –porque se dan por perdidos– pero o resto enténdese que é agra madrileña e, polo que a complicidade de Feijoo deixa ver, non se equivocan de todo. É certo que o PP participa plenamente do proceso, pero tamén é certo que a responsabilidade é de quen goberna. O que raia na inmolación é Pachi Vázquez e os seus, coa súa irresponsable submisión ás decisións madrileñas, cando non caen no esperpento de reavivar outra vez a podremia localista con tal de disimular que desta Madrid róubanos a carteira e a alma.


      


      La Voz de Galicia titulaba «Contra Galicia», nunha especie de editorial, o 19 de febreiro de 2011, e dicía: «Primero se dejó agonizar la agricultura, la ganadería, la pesca y la acuicultura. Luego fue desarbolada la industria naval. Más tarde se malvendieron los recursos que la hacían capaz de liderar el sector de la energía. Y ahora viene un Gobierno del PSOE y la desangra con una cuchillada a traición: pretende liquidar (a bajo precio) el principal motor financiero de la comunidad. ¿Se puede hacer más por empobrecer Galicia?». Comparto totalmente esta denuncia, pero faltaba un pequeno detalle: non se dicía que o PP, durante eses anos e desde a Xunta, calou e foi cómplice de todas esas agresións do PSOE contra Galicia.


      Xavier Vence criticaba o papel xogado polo empresariado do país no artigo «Derradeira elexía pola caixas9»: «Descorazona que o empresariado deste país teña tan pouca clareza e conciencia dos seus intereses estratéxicos como para non converter isto nun auténtico casus belli. Descorazona que ese empresariado e outras forzas vivas sexan quen de erguer barricadas para estúpidas batalliñas localistas e fraticidas, pero sexan incapaces de falar alto e claro cunha única voz cando outros nos rouban o xoguete. En fin, temos o xusto pago por ser unha sociedade sen pulso propio, cunha elite gobernante vicaria e silenciada polo simple temor a perder unha esmola ou unha franquía».


      


      2.1.2. O nacemento de Novagalicia Banco


      Seguindo o modelo de La Caixa catalá e doutras caixas de aforro, o consello de administración de NCG acordaba o 24 de febreiro de 2011, cunha soa abstención, solicitar unha nova ficha bancaria para acometer a súa reestruturación, mais sen descartar outras alternativas. Segundo este proxecto, NCG sería o accionista maioritario deste banco asociado, que tería accionistas públicos e privados e só necesitaría o 8% de core capital.


      


      O 13 de marzo de 2011 celebrábase en Santiago unha manifestación convocada polo BNG e a CIG baixo o lema Galiza ten dereito. En defensa do aforro, o emprego e o país. O voceiro nacional do BNG, Guillerme Vázquez, xustificaba esta convocatoria, aberta ao conxunto da sociedade galega: «Temos un presidente da Xunta que non lidera a defensa deste país, que se limita a laiarse, que fai de mal xestor e se limita a botar balóns fóra, non dá a talla fronte aos problemas que Galiza ten plantexados. En lugar de confiar na sociedade, o presidente da Xunta confía no señor Rajoy, e o señor Rajoy non está. O goberno catalán si negociou e conseguiu adaptar as regras dese decreto. E, mentres, que fixo o goberno galego? Non fixo nada. Limitouse a esperar polo señor Rajoy».


      As negociacións para recapitalizar NCG leváronse con total secretismo. Anunciábase que o novo director do banco, José María Castellano, traería da man novos investidores, mais non se coñecía nin a cantidade que achegaban nin a procedencia. Si sabiamos que Castellano presidía ONO, empresa do sector das telecomunicacións, hexemonizada por capital norteamericano.


      Para o BNG, a bancarización da caixa é unha das decisións máis negativas tomadas nos últimos anos para Galiza, a crónica dun atraco legal, un espolio do aforro galego e un ataque ao autogoberno: «PP e PSOE son os outros grandes responsábeis por asumir os ditados do FMI e da gran banca e criar un marco lexislativo para permitir que a banca absorbese as caixas de aforro. Fixeron o contrario do que debían facer: no canto de reforzar o carácter social das caixas –como xerme dunha futura banca pública–, impulsaron o proceso de privatizalas para abrir un novo campo de negocio especulativo ao capital financeiro. PSOE e PP pactaron o FROB e a reforma da LORCA. En Galiza acordaron tamén a reforma da Lei de Caixas, que blinda o status dos directivos. Sen eles non tería sido posíbel que se perpetuase a privatización do aforro galego».


      O 30 de setembro de 2011, o Banco de España anunciaba que NCG só tería unha participación do 6,84% en NCG Banco. Feijoo fixo o ridículo porque, quince días antes, anunciaba que, grazas á xestións da Xunta, tería o 15% do accionariado: «Puedo decirles que conseguimos incrementar en un 60% la participación de la caja en el banco. El compromiso para la constitución del banco es que la caja tiene que tener una participación del 15%10.


      Ante o desastre das xestións da Xunta, con graves repercusións económicas para o futuro deste banco, como é posíbel que non houbese editoriais nos medios de comunicación galegos esixindo responsabilidades políticas a Feijoo? Como é posíbel que non pedisen ao PSOE a destitución inmediata do presidente do Banco de España –Miguel Ángel Fernández Ordóñez, coñecido como MAFO– polos resultados desastrosos deste proceso para Galiza e porque non fixo absolutamente nada para impedir, estando informado o Banco de España, que cinco directivos das caixas galegas marchasen para casa con case 70 millóns de euros, ou frear a quebra da CAM (Caixa de Aforros do Mediterráneo), cando coñecía que os directivos desa entidade gozaban de créditos de millóns de euros, sen intereses, e que cinco altos cargos desta entidade se repartiron 15 millóns de euros en indemnizacións?


      Por outra parte, o valor contable de 1.714 millóns de euros que tiña NCG quedaba reducido a un 10,56%, é dicir, 181 millóns de euros (é o que pagaron por dous xogadores do Real Madrid, Cristiano Ronaldo e Gareth Bale). Era unha cifra totalmente ridícula para unha entidade que tiña depósitos por máis de 77.000 millóns de euros. Sumados eses 181 millóns de euros á inxección de 2.465 do FROB, a valoración de NCG banco quedaba en 2.646 millóns de euros.


      As comparecencias dos responsábeis das caixas e do Banco de España perante a Comisión de Economía do Congreso, celebradas en xullo de 2012, non botaron luz e acabaron converténdose nun auténtico esperpento. Todos procuraron autoexculparse e non houbo a mínima autocrítica.


      Miguel Ángel Fernández Ordóñez comparecía como exgobernador do Banco de España e revelaba cales eran realmente as intencións desa institución. Declaraba MAFO que a súa estratexia foi sempre vender Novacaixagalicia (NCG) aos bancos grandes e que se permitiron a fusión das caixas galegas foi porque non se deixaba aos bancos mercar as caixas. «O que estaba planificado até agora –agora está paralizado polo Goberno– é vender NCG e Caixa Catalunya». Recoñeceu que falou con Caja Madrid e a CAM para fusionar con elas ás dúas caixas galegas, pero que a Xunta decidiu que non habería fusións interrexionais. Manifestou, finalmente, que o Banco de España aprobou o plan de NCG porque doutro xeito tería que ser intervida.


      Tamén comparecía Julio Fernández Gayoso, que, teoricamente, estaba xubilado desde 2006 pero que, na práctica, controlaba o consello de administración de Caixanova e non se facía nada nesta entidade sen o seu visto bo. A pesar desta evidencia, eludía calquera responsabilidade e declaraba que «ni como presidente de Caixanova ni como copresidente de Novacaixagalicia he tenido funciones ejecutivas. He ejercido mis cargos con carácter institucional y representativo».


      Sobre o informe da auditora KPMG, que apoiaba a fusión das caixa galegas, manifestaba Gayoso: «no lo conozco, nunca lo tuve en mi poder, no nos fue facilitado a la Caja». E sobre a colocación de participacións preferentes? Non deu ningunha explicación. Presumía, ademais, de honradez: «No he cobrado ni un euro por mi jubilación», cando é público que despois de xubilarse seguiu cobrando dietas pola súa asistencia aos consellos de administración da caixa e outras empresas e recibía unha pensión de 689.000 euros brutos anuais.


      


      2.1.3. O escándalo dos ingresos dos directivos


      Hai bastante secretismo e non coñecemos con exactitude cantos millóns de euros foron dedicados a contratos blindados, indemnizacións e xubilacións de ouro. José Luis Pego e mais Javier García de Paredes eran presentados no momento da fusión das caixas galegas como os auténticos líderes do futuro, mais un ano despois pasaban á prexubilación con 54 e 51 anos, respectivamente.


      A pesar do escurantismo, coñecemos as contas desta entidade enviados ao Banco de España11: José Luis Pego, exdirector, cobrou 18,591 millóns de euros: 7,7 millóns en concepto de indemnización pola blindaxe do seu contrato e 10,891 millóns dun plan de pensións, que percibirá cando faga 65 anos. Javier García Paredes percibirá 10.682.544 euros: 5.580.544 euros de indemnización e 5.102.000 polo plan de pensións. Gregorio Gurriarán, responsábel da sección inmobiliaria, recibiu 14 millóns de euros: 4,8 pola prexubilación e 9,2 polo plan de pensións. Óscar Rodríguez Estrada –exdirector adxunto de Caixnova, fora tamén xefe da obra social de NCG– cobraba 8.863.000 euros: 691.000 de indemnización e 8.172.000 do plan de pensións. Coñecemos tamén que García Paredes tiña unha hipoteca cun saldo de 106.970 euros ao 1% e Pego outra de 333.800 euros ao 2%.


      Producíase a prexubilación de tres directivos de NCG despois da primeira inxección do FROB de 1.200 millóns de euros en setembro de 2011 e antes da segunda de 2.465 millóns; posteriormente, tras a conversión en Novagalicia Banco, prexubilou a un cuarto directivo.


      Sobre a cantidade que percibiu José Luis Méndez López cando se retira –foi durante 29 anos director xeral de Caixa Galicia– déronse varias informacións. Segundo fontes próximas á familia, percibiu unha cantidade neta de 11,2 millóns de euros: 5,6 dun plan de pensións; 2,9 dun seguro de vida e 2,7 de indemnización por xubilarse aos 65 anos e non aos 70. Outras fontes sinalaban que Méndez López recibiu 16,5 millóns de euros.


      José Luis Méndez concedeu un crédito de 10,5 millóns de euros, cando era director xeral de Caixa Galicia, a Promoción Urbanística Integral, da que era socio fundador. Méndez promovía Es Mirador des Trenc, macrocomplexo hoteleiro con 1.200 prazas e campo de golf no sur de Mallorca, que foi paralizado polo Tribunal Superior de Xustiza de Baleares, por unha denuncia dun empresario inmobiliario con intereses na zona e unha campaña de mobilizacións en contra de grupos ecoloxistas e partidos de esquerdas. O crédito, que vencía en 2011, foi renovado o 28 de febreiro desde ano por Novacaixagalicia, cinco meses despois da xubilación de Méndez12.


      Cando salta o escándalo das indemnizacións, Méndez López aínda tiña secretaria, coche, chofer e escolta de seguridade, pagados por NCG. Presidía a Fundación Caixa Galicia, era conselleiro de Sacyr, de Tecnocom e presidía Ahorro Corporación (grupo de servizos financeiros participado pola Confederación de Caixas de Aforros). Ademais, despois de deixar o seu posto en Caixa Galicia, Méndez recibía anualmente 66.000 euros como conselleiro de Sacyr, 90.000 euros de Tecnocom etc.


      Despois de facerse públicas a nefasta xestión de Caixa Galicia e as escandalosas indemnizacións dos dirixentes das caixas galegas, o BNG presentaba no Pleno municipal da Coruña do 10 de xullo de 2012 unha moción para retirar a José Luis Méndez, exdirector xeral de Caixa Galicia, o título de Fillo Predilecto da Coruña. Non puido ser debatida esta iniciativa porque non foi apoiada polo PP.


      A medida que aumentaba a indignación na rúa, o PP cambiaba de opinión e o Pleno municipal da Coruña de 4 de febreiro de 2013 aprobaba, cos votos de PP, BNG e EU, iniciar un expediente para estudar na Comisión de Honras e Distincións a revogación do título de Fillo Predilecto da Coruña a José Luis Méndez López (o PSOE abstívose porque a moción instaba a Mar Barcón e Salvador Fernández Moreda, que foron conselleiros de Caixa Galicia durante sete anos, a presentar a dimisión dos seus cargos públicos). Finalmente, o Pleno municipal da Coruña de 6 de maio de 2013 aprobaba por unanimidade a retirada da citada distinción. O propio José Luis Méndez renunciaba ao título de Doutor Honoris Causa pola Universidade da Coruña en abril de 2013, despois de que os Comités, organización de estudantes, presentasen unha proposta para a retirada desa distinción. Tamén a Deputación de Lugo aprobaba por unanimidade retirar a José Luis Méndez a Medalla de Ouro da institución. Julio Fernández Gayoso devolvía en Vigo a Medalla de Ouro da cidade en marzo de 2013, despois de que o Pleno municipal aprobase a súa retirada cos votos de BNG e PP (abstención do PSOE), e en febreiro de 2016 Gayoso renunciaba ao título de Doutor Honoris Causa da Universidade de Vigo, concedido en 2002 (xa en 2013 unha representación do alumnado no Consello de Goberno desa universidade solicitara a retirada desa distinción).


      Entre os citados cinco ex–directivos recibirían 68,63 millóns de euros, ademais de quedar coas mans libres para seguiren traballando na empresa privada. Unha auténtica vergoña, porque os mesmos directivos que se autodesignaron unhas indemnizacións e pensións millonarias aprobaron a perda de máis de 2.000 postos de traballo.


      Julio Fernández Gayoso cobrou 469.590 euros en 2011 en concepto de dietas por asistencia a distintos consellos de administración que, sumados á pensión, dan un total de 1,158 millóns de euros (14 veces o salario do presidente do Goberno). En 2004 estaba prevista unha pensión de xubilación para Gayoso de 325.000 euros, que pasou a medio millón de euros en 2005, e posteriormente a 689.000 euros. O 25 de novembro de 2010, cinco días antes da fusión das caixas galegas, o consello de administración de Caixanova aprobaba unha importante modificación, que beneficiaba a Gayoso, xa que deixaba nas mans deste calquera modificación da póliza subscrita con Caser en 2006, que é cando se xubila e pasa a presidir Caixanova: «la conversión de la forma de cobro de la prestación en forma de renta en capital», é dicir, que cando queira pode cobrar toda a pensión dunha soa vez e non mes a mes (podería chegar até os 19 millóns de euros).


      Pego estaba moi agradecido –non era para menos, despois de marchar con máis de 3.000 millóns das vellas pesetas– e por iso despedíase cunha carta que titulaba Os quiero muchísimo13: «La Caja, vosotros, las personas que en ella habitáis, me habéis dado mucho. Más de lo que nunca hubiera llegado a poder imaginar. Más de lo que jamás podré llegar a devolver. Como sabéis, hoy emprendo el tránsito hacia otros destinos nuevamente y todavía desconocidos para mí. Lo hago por causas que me son ajenas, motivadas por las extraordinarias circunstancias que nos está tocando vivir».


      Ante o escándalo das indemnizacións, Mar Barcón –voceira municipal do PSOE no Concello da Coruña, que estaba desde 2004 no consello de administración de Caixa Galicia e despois en NCG,– presentaba a súa dimisión dese consello. Declaraba que tomaba esta decisión porque consideraba «impúdicas» esas indemnizacións. Barcón cobrou 11.000 euros en 2010 como dirixente de NCG e ten moi mala memoria porque, segundo Clodomiro Montero (representante da CIG), a concelleira aprobaba os contratos de alta dirección e as indemnizacións no consello de administración de NCG de 28 de outubro de 2010. Relataba tamén Montero que NCG informou ao Banco de España e á Consellaría de Facenda da Xunta deses acordos. Este sindicalista explicaba que hai escurantismo porque PP e PSOE pactaron e votaron en contra dunha emenda á Lei de Caixas, presentada polo BNG, para que o salario dos directivos fose público.


      Mar Barcón non devolvía os cartos que cobrou como membro do citado consello de administración porque, dicía, eran froito do seu traballo. Os directivos que cobraron esas indemnizacións deberían devolvelas. E deberon dimitir todos os cargos públicos que eran directivos de NCG.


      As liquidacións do persoal por prexubilacións eran informadas na «Comisión de Retribucións» de seis persoas, que presidía Julio Fernández Gayoso, e da que formaba parte Salvador Fernández Moreda. Esta comisión informaba o 4 de agosto de 2011 das previsións para os postos de alta dirección, que foron ratificadas no consello de administración de 25 de agosto de 2011, pero convenientemente camufladas, é dicir, sen especificar o que correspondía a cada dirixente de NCG. Por outra parte, a Xunta coñecía esas cantidades porque a auditoría que encargou tería que recoller as indemnizacións, segundo os contratos que tiñan os directivos.


      Salvador Fernández Moreda non dimitía de nada e sacaba peito14: «Yo también puedo calificar de obscenas y desproporcionadas las indemnizaciones, pero el Consejo de Administración no ha aprobado ninguna indemnización. No dimito porque el Consejo no ha hecho nada ilegal ni irregular. Yo sé lo que aprobé en el Consejo y lo que no. Lo único que pasó fue que el Consejo se dio por enterado de que existían unos contratos, que contemplaban unas indemnizaciones. Cuando me vaya de allí me iré por la puerta grande». Poucos meses despois, Novacaixagalicia convertíase nunha Fundación e o 1 de agosto de 2012 facíase pública a dimisión de Gayoso, Mauro Varela e Moreda.


      O xuíz da Audiencia Nacional, Ismael Moreno, que instruía a querela presentada pola Fiscalía Anticorrupción contra cinco exdirectivos de Novacaixagalicia polo cobro destas escandalosas prexubilacións millonarias, impuña en novembro de 2012 unha fianza por un total de 10,5 millóns de euros para cubrir a responsabilidade civil que puidese derivarse da causa: Javier García de Paredes (7,02 millóns de euros), José Luis Pego (1,92), Gregorio Gurriarán (1,21) e Óscar Rodríguez Estrada (347.920 euros). O xuíz requiría os mesmos importes a Julio Fernández Gayoso (fora presidente de Caixanova) como responsábel civil solidario. Alzáronse numerosas voces, sobre todo desde os sindicatos, demandando que José Luis Méndez López estivese tamén nesa querela.


      Este xuíz consideraba que hai «indicios racionales de criminalidad» na actuación dos imputados xa que acordaron mellorar os seus contratos de alta dirección «en su propio beneficio y para asegurar sus intereses personales y preparar su prevista salida de la entidad». Estas actuacións, realizadas supostamente en colaboración con Fernández Gayoso, son constitutivas dun delito de administración desleal ou, alternativamente, de apropiación indebida.


      A finais de outubro de 2013, o xuíz Moreno, a instancia dunha das fiscais, imputaba os catros conselleiros, membros da Comisión de Retribucións, dependente do consello de administración de Novacaixagalicia: Mauro Varela, Salvador Fernández Moreda, Pilar Cibrán e Alfonso Zulueta de Haz. Tomaba esa decisión porque, segundo os estatutos da antiga caixa, a citada comisión tiña a función de «informar de la política general de retribuciones e incentivos para los miembros del consejo de administración, de la comisión de control, y personal directivo, y velar por la observancia de dicha política».


      Os cinco imputados pasaban a declarar perante a Audiencia Nacional e Fernández Moreda insistía nos seus argumentos o 27 de novembro de 2013: «Las tres personas que indemnizó Novacaixagalicia venían de Caixanova, con contratos de esa caja. Ni el Consejo de Administración ni la Comisión de Retribuciones hizo, ni cuantificó, ni aprobó la indemnización. Fue unicamente la ejecución de un contrato».


      Que dixo desta desfeita o presidente Feijoo? Que non sabía nada. Non quería asumir ningunha responsabilidade e cando o BNG solicitaba unha comisión de investigación sobre o escándalo das indemnizacións, Feijoo contestaba que non era o momento. Finalmente, e pola presión social, tivo que levar o tema ao Parlamento galego.


      Pero houbo outras propostas e alternativas, rexeitadas polo PP. Así, o BNG propuña que a Xunta mercase ao FROB 1.350 millóns de euros en 10 anos para ser o accionista principal de NCG Banco e convertelo nun banco de maioría pública galega.

